                                              Stora šterna
  Nona mi je provljala o seli ve ken se ona rodila. To je selo  od jeno trejsetak kuć, a na sred sela stoji jena stora šterna.

Ta šterna je od kamića, uzgora je zavareno ruzinavo železo, a na vrhi je petešić. Kad se bolje pogleda more se tu i tamo vidit malo plavega kolora ka se vidi uspoda ruzine. Još vajka su na njoj ruzinavi kolotur, a na njemu kadine na keh je nekad bi sić s ken su ljudi vodu vinimali. 

  Sada je ta šterna zarinjena s lokuton da ki ne bi po nutra. Ima već deboto 150 let i broji dneve kada će je neki ponovo otprit i zimat vodu z nje.

Nekad je voda po gurlah s krova pridevala va tu šternu. Nona mi je provljivala da nekad ni bilo špine ni vodovoda pa su ljudi zimali vodu z šterne. Vodi ni bilo puno pa se ona delila. Saka fameja imela je pravo na jenu brentu za jis i pit. Za se drugo, kako ča je prat robu ili prat se, ljudi su zimali krave s vozi, nakrcali bačvu i hodili na kol po vodu. Kako je vode za pit bilo malo nona pravi da su se više puti znali i med sobun svadit.
  Na šternu su pridivali jutron rano da bi rivali skuhat jis prvo nego ča reju delat na kampanju tako da su već zaron počeli škripat s verugami i železnin sićon.

Na šterni su se nojdivali ljudi. Ujutro su pridivali na šternu po vodu, popolne su dica na šterni skokala i igrala se, a na večer su pridivali tamo da si čo prave. 

Više puti su si donesli i kokov bukol vina pa kad bi bili popili bi bili malo zakantali, a kokov put i zatancali.
Ko je bilo zima bi bili ušli na ognjišće i tu jili i pili dok se nisu štufali.

Drugo jutro je opet počela sejna štorija. Već zaron hi je budila škripa verugah sića…

  A da ta šterna danas more govorit ki zno ča bi nan se pravila.

